KORAK KA EVROPI 2005
„Politika u oblasti invalidnosti i proces pridruživanja Evropskoj uniji u Jugoistočnoj Evropi“
Sarajevo, Bosna i Hercegovina, 14. do 17. mart 2005.


PLATFORMA ZA AKCIJU


Mi, učesnici Prve regionalne konferencije „KORAK KA EVROPI 2005“, uključujući predstavnike organizacija osoba sa invaliditetom, predstavnike Vlada 8 zemalja Jugoistočne Evrope, zajedno sa predstavnicima evropskih institucija, međunarodnih nevladinih organizacija i evropskog pokreta osoba sa invaliditetom, okupili smo se u Sarajevu sa željom i u nastojanju da podijelimo naše znanje, iskustva i poglede o politici u oblasti invalidnosti i procesu pridruživanja Evropskoj Uniji u Jugoistočnoj Evropi.

Na Konferenciji smo dogovorili i usvojili zajedničku Platformu za akciju koja bi trebala dati šire upute vladama i civilnim društvima u zemljama Jugoistočne Evrope za daljnji razvoj politika u oblasti invalidnosti, a koji će doprinijeti izgradnji društva za sve.

Svi zajedno prihvatamo i dijelimo osnovne vrijednosti Evropske Unije i Savjeta Evrope kako je pomenuto u Evropskoj konvenciji o ljudskim pravima i ostalim evropskim dokumentima. Svi zajedno potvrđujemo da je pitanje invalidnosti pitanje ljudskih prava, a da osobe sa invaliditetom kao građani trebaju imati jednake prilike za aktivno učestvovanje u svojim zajednicama i društvima.

Svi učesnici su prepoznali potrebu za borbom protiv diskriminacije i barijera koje onemogućuju osobama sa invaliditetom potpuno uživanje njihovih temeljnih prava i sloboda. Svi učesnici pozivaju javnost na obavezu otklanjanja tih barijera i omogućavanja učestvovanja osoba sa invaliditetom u svojim zajednicama i društvima jednako na međunarodnom, državnom i lokalnom nivou. Svi zajedno potvrđujemo da se bilo koja državna politika mora razvijati na način kojim će biti spriječena diskriminacija po osnovu invalidnosti i koja će omogućivati uključivanje osoba sa invaliditetom. Mi pozivamo na snažan dijalog i partnerstvo između predstavnika javnih vlasti i predstavnika osoba sa invaliditetom, na bilo kom nivou i bilo kom stepenu u procesu kreiranja politike.

Uzimajući u obzir trenutni proces tranzicije, reforme i pridruživanja Evropskoj uniji u zemljama Jugoistočne Evrope, mi, učesnici ove Konferencije pozivamo sve zainteresovane koji su uključeni u ove procese da snažno podrže aktivnosti i rad u slijedećim područjima:

1. Državne strategije u oblasti invalidnosti i zakonodavne reforme statusa osoba sa invaliditetom u Jugoistočnoj Evropi u kontekstu procesa pridruživanja Evropskoj Uniji.

Svi učesnici naglašavaju potrebu razvijanja prikladne Državne strategije u oblasti invalidnosti koja bi svim zainteresiranim stranama omogućila usmjeravanje ka inkluzivnom društvu. Ove strategije bi trebale biti sveobuhvatne, definirane u okviru međunarodnih i evropskih standarda i instrumenata, i bazirane na kritičkoj analizi situacije unutar svake zemlje. Strategije bi trebale definirati konkretne korake koji bi se trebali preduzeti u otklanjanju barijera koje spriječavaju učestvovanje osoba sa invaliditetom.

Učesnici su dali slijedeće prijedloge:
• Do 2007. sve zemlje u regiji trebaju kreirati, usvojiti i započeti implementaciju Državnih strategija u oblasti invalidnosti.
• Državne strategije u oblasti invalidnosti treba biti jedinstvene i definirati prioritete i implementatore Strategija ( izvršioce ili osobe i odbore koji su odgovorni).
• Akcioni planovi za implementaciju Strategija trebaju biti razvijeni uz odgovarajući vremenski okvir.
• Resursi koji su određeni za implementaciju ovih strategija i akcioni planovi trebaju biti jasno definirani i identifikovani.
• Procesi kreacije, implementacije i monitoringa Državnih strategija u oblasti invalidnosti trebaju biti participativni i osiguravati punu uključenost osoba sa invaliditetom i njihovih organizacija.

Svi učesnici Konferencije složili su se da je neophodno da pokret osoba sa invaliditetom i institucije vlasti u zemljama Jugoistočne Evrope nastave zajednički rad na usvajanju i implementaciji zakona koji promovišu punu socijalnu uključenost i ravnopravnost osoba sa invaliditetom. Ovo će prvenstveno biti postignuto kroz zakone koji zabranjuju diskriminaciju po osnovu invaliditeta i obezbjeđuju garancije za pristup: servisima, edukaciji, zapošljavanju, fizičkoj okolini, informacijama, komunikaciji i političkim pravima na temelju ravnopravnosti sa ostalim građanima.

Učesnici su dali slijedeće prijedloge:
• Državna strategija u oblasti invalidnosti u svakoj od zemalja u regiji treba definirati zakone koji se trebaju usvojiti kao prioriteti i vremenski okvir unutar kojeg ti zakoni trebaju biti usvojeni ( 3-5 godina).
• Zakoni trebaju uključivati mehanizme koji će omogućiti njihovu implementaciju, a što će biti osigurano kroz:
a) Upoznavanje sa sankcijama svih onih koji naruše te zakone i prikladne procedure za realizaciju prava koja su garantovana zakonom.
b) Usvajanjem podzakonskih akata koja su neophodna za implementaciju zakona.
c) Obezbjeđivanjem fondova i resursa za implementaciju zakona.
• Učestvovanje organizacija osoba sa invaliditetom u procesu kreacije, usvajanja i 
implementacije zakona bit će osigurano, između ostalog:
a) uspostavljanjem Tijela koje će institucijama vlasti obezbijediti savjetodavno mišljenje za nacrte svih akata kojima se uređuje status osoba sa invaliditetom;
b) upoznavanjem sa principom „prazne stolice“ u tijelima institucija vlasti koja je rezervisana za predstavnike osoba sa invaliditetom;
c) kontinuiranim monitoringom implementacije zakonodavstva od strane organizacija osoba sa invaliditetom;
d) pokretanjem sudskih procedura ili procedura posredovanja u slučajevima narušavanja ili ne-implementacije zakona;


2. Održivi uslovi života: zapošljavanje i socijalna sigurnost


Učesnici su se složili da je zapošljavanje jedan od glavnih načina da se postigne puno učešće osoba sa invaliditetom u društvu. Svi učesnici su prepoznali izazove sa kojima se osobe sa invaliditetom suočavaju u nastojanjima da se integrišu u tržište rada širom Evrope, i složili su se da je situacija osoba sa invaliditetom vezano za zapošljavanje i socijalnu sigurnost u Jugoistočnoj Evropi izuzetno teška. Nedostatak prilika za zapošljavanje i nepostojanje prikladnog sistema socijalne sigurnosti onemogućava osobama sa invaliditetom vođenje dostojanstvenog života. Ovakva pitanja zahtijevaju komplementaran rad sa istinskim uključenjem institucija vlasti, osoba sa invaliditetom i nevladinog sektora kako bi se odredile prikladne politike. Ključna pitanja koja su specifična za regiju, a koja se bez odlaganja trebaju rješavati uključuju:
• Obaveze država u regiji da osiguraju jednake prilike za zapošljavanje osoba sa invaliditetom prema standardima Evropske Unije i Vijeća Evrope kroz usvajanje adekvatnog i pravosnažnog zakonodavstva.
• Obaveze država u regiji da obezbjede minimum standarda socijalne sigurnosti za sve osobe sa invaliditetom omogućavajući im dostojanstven život.
• Organiziranje kampanja za podizanje svijesti koje bi modifikovale stavove prema invalidnosti populacije uopšte, a što je jedna od glavnih prepreka za uključivanje osoba sa invaliditetom u tržište rada.

3. Preduslovi za održive uslove života: obrazovanje i pomoćni servisi

Svi učesnici su se složili da je obrazovanje jedno od osnovnih ljudskih prava – uslov kojim se osnažuje i pomaže društveno uključivanje osoba sa invaliditetom. U tom smislu, potpuni pristup obrazovanju za osobe sa invaliditetom treba biti prioritet u bilo kojoj Državnoj strategiji u oblasti invalidnosti. Učesnici potvrđuju da osobe sa invaliditetom u regiji osjećaju posljedice isključenosti iz redovnog obrazovnog sistema. Učesnici se slažu da je neophodno da se obrazovni model transformira iz segregirajućeg modela u inkluzivni model, kako bi se obezbijedila jednaka prava i kontinuitet u edukaciji osoba sa invaliditetom. Kako bi se vlade i civilni sektor mogli suočavati sa izazovom takve transformacije, konkretni koraci koji se trebaju preduzeti u slijedećim godinama podrazumijevaju:
• Organizovanje i pomaganje održavanja konferencija, razmjena i studijskih posjeta zainteresovanih strana uključenih u proces, kako bi se omogućilo dijeljenje dobrih iskustava i praksi;
• Razvijanje mehanizama prikupljanja relevantnih podataka i prikupljanje relevantnih podataka koji se tiču uključivanja osoba sa invaliditetom u obrazovanje;
• Organizovanje treninga za roditelje i staratelje djece i odraslih sa invaliditetom i za roditelje djece i odraslih koji nemaju invaliditet kako bi se pomoglo uključivanje roditelja i staratelja u proces inkluzivnog obrazovanja. Takvi treninzi trebaju uključivati tematiku zagovaranja i pitanja ljudskih prava i trebaju biti vođeni od strane organizacija osoba sa invaliditetom.
• Razvijanje pilot projekata u različitim područjima kako bi se inkluzivni model obrazovanja predstavio i praktično primijenio. Ovakvi projekti trebaju uključivati:
a) Koordinaciju svih zainteresovanih strana: institucija vlasti, privatnog sektora, civilnog društva.
b) Trening o pristupu pitanjima invalidnosti s aspekta ljudskih prava za sve zainteresovane strane.
c) Predstavljanje novih metodologija baziranih na procjeni individualnih obrazovnih potreba.
d) Personalizovani obrazovni plan baziran na: fleksibilnom nastavnom programu, progresivnim ciljevima, procedurama koje usmjeravaju pažnju na posebne obrazovne potrebe, i personalizovanim ispitivanjima. 
e) Obezbjeđivanje specifičnih servisa i pomagala kojima bi se prevladala diskriminacija i odstranile prepreke i barijere;
f) Stvaranje zakonskog okvira unutar kojeg bi se dobre prakse prenosile na postojeće zakone, regulacije i prakse.

Svi učesnici su se složili da je za punu participaciju i ravnopravnost osoba sa invaliditetom neophodno obezbijediti potpuni i ravnopravni pristup stanovanju, radnim mjestima, infrastrukturi i medijima, a koji bi bio zagarantovan implementacijom univerzalnog dizajna.

Učesnici potvrđuju da u mnogo slučajeva osobe sa invaliditetom trebaju dodatne personalizovane pomoćne servise kao što je asistivna tehnologija i lična asistencija. Imajući u vidu proces deinstitucionalizacije, svi učesnici se slažu da bi nezavisni život trebao biti izbor za osobe sa invaliditetom, a koji bi se omogućio obezbjeđivanjem adekvatnog smještaja i servisa.

Učesnici su se složili da se iskustva i znanja o pilot projektima pomoćnih servisa koji su se implementirali u regionu, sakupe i da se na osnovu njihove evaluacije istraže mogućnosti nadogradnje ili ponavljanja uspješnih iskustava u svim zemljama regije.

U skladu sa principima nezavisnog života, trebala bi se razmotriti mogućnost revizije kriterija procjene i procedura unutar programa socijalne sigurnosti, pomičući se sa medicinskog modela na socijalni kako bi se što bolje prikazale individualne i porodične potrebe.

4. Proces konzultacija u kreiranju politika u oblasti invalidnosti i monitoring implementacije politika u oblasti invalidnosti.

Učesnici potvrđuju da su osobe sa invaliditetom građani kao i svi drugi i da žele biti aktivni građani u zemljama Jugoistočne Evrope i doprinijeti političkim procesima koji će ići u korist cijelog društva.

Učesnici smatraju da bilo koji proces političkog odlučivanja treba biti pojačan principom „Ništa o osobama sa invaliditetom bez osoba sa invaliditetom“. Iako je pravilo 18 UN Standardnih pravila o organizacijama osoba sa invaliditetom* prepoznato od strane vlada u regiji, potrebno je da se ono još više promoviše i podiže svijest o tome među osobama sa invaliditetom i nosiocima političkih odluka kako bi se u potpunosti razumjelo i implementiralo.

Svi učesnici potvrđuju da su organizacije osoba sa invaliditetom i organizacije roditelja osoba sa invaliditetom koje nisu u stanju same sebe predstavljati, jedine organizacije ovlaštene da predstavljaju interese osoba sa invaliditetom.

Svi učesnici pozivaju organizacije osoba sa invaliditetom i organizacije roditelja osoba sa invaliditetom koje nisu u stanju same sebe predstavljati, na stvaranje jedinstvenog glasa kako bi se stekla legitimna i snažna pozicija.

Učesnici potvrđuju postojanje potrebe za ojačavanjem strukturiranog dijaloga između institucija vlasti i predstavnika osoba sa invaliditetom kako je preporučeno u UN Standardnim pravilima, a kojima se traži:

• Jasno pristajanje vlada i institucija vlasti na bilo kojem nivou na potpuno konsultovanje sa predstavnicima osoba sa invaliditetom. 
• Razvijanje procedura kako bi se osiguralo učestvovanje i uključivanje u konsultativni proces na svim nivoima, u svim politikama, a koje utiču na uključivanje osoba sa invaliditetom u sve aspekte života (civilne, političke, socijalne, ekonomske i kulturne) 
• Razvijanje adekvatnog i transparentnog javnog finansiranja konsultativnog procesa kojim se omogućuje istinski i kvalitetan doprinos predstavnika osoba sa invaliditetom;
• Konzultacije tokom cijelog procesa donošenja odluka ( dizajn, implementacija, monitoring, evaluacija i ponovni dizajn).

Učesnici potvrđuju postojanje potrebe za poboljšanjem kvantitativnih i kvalitativnih podataka o situaciji osoba sa invaliditetom u zemljama regije. Kako bi se dobile relevantne informacije koje omogućuju pravilan monitoring situacije osoba sa invaliditetom i razvoj relevantnih politika, učesnici pozivaju države da uključe pitanja invalidnosti u bilo koje instrumente zvanične statistike, konsultujući se sa organizacijama osoba sa invaliditetom.

Kao dodatak tome, organizacije osoba sa invaliditetom trebaju razviti svoje vlastite indikatore kako bi vršile monitoring implementacije vladinih politika.

Svi učesnici se slažu da bi Platforma za Akciju trebala biti distribuirana svim relevantnim zainteresovanim stranama, i u zemljama Jugoistočne Evrope i relevantnim zvaničnicima unutar institucija Evropske Unije. Ovaj dokument će poslužiti i kao uputstvo i kao alat za monitoring i evaluaciju progresa u određenim područjima djelovanja i pokazati dostignuća na slijedećoj Regionalnoj Konferenciji o Invalidnosti 2007.

Učesnici Prve regionalne konferencije o Politici u oblasti invalidnosti i procesu pridruživanja EU u Jugoistočnoj Evropi „Korak ka Evropi 2005“

U Sarajevu, 17. mart 2005.

________________________ 
*Države trebaju prepoznati pravo organizacija osoba sa invaliditetom da predstavljaju osobe sa invaliditetom na državnim, regionalnim i lokalnim nivoima. Države također trebaju prepoznati savjetodavnu ulogu organizacija osoba sa invaliditetom u procesima donošenja odluka o pitanjima invalidnosti.
